 Cultura I oUralidadE: la negociaÇOn Antre la tradiÇOn I la transculturalidadE Nas lHÉnguas minoriZADas
VarsÓvia (PolÓnia) 20-22 de setembre de 2017

Anstituto de studos EIbéricos I EIberoamericanos 

de l’oUniBersidadE de VarsÓvia

Anstituto Basco etxepare

Centro de studios Galhegos de varsÓvia

Anstituto camões 
L'ouralidade ye la forma de cumunicaçon i trasmisson prancipal de l ser houmano. Las tradiçones ourales eijistírun dezde la mais bielha antiguidade i, a menudo, fúrun l solo meio de l que pudírun baler-se las sociedades faltas de meios de registro ou aqueilhas que por star apartadas i/ou reprimidas dependírun an gran medida de l’ouralidade para trasmitir ua tradiçon, ua stória, ua cultura... An definitibo para poder bincular ua cumunidade. 

Assi, ouralidade i tradiçon aquestúman a apersentar-se de mano dada mas delantre de l’eissencialista, restritiba i clássica eideia de tradiçon, cumbencionalmente figurada cumo stática, einalterable i pretérita, alguns antropólogos sugerírun la necidade de proceder a la ressemantizaçon de ls sous sentidos ne l cuntesto mais cumprensibo que supon la teorie de la mudança cultural. De maneira que la tradiçon serie agora algo assi cumo l resultado dun processo eibolutibo einacabado cun dous polos dialecticamente binculados: la cuntinidade recreada i la mudança. L'eideia de tradiçon remite al passado mas tamien a un presente bibo. L que de l passado queda ne l presente isso ye la tradiçon. La tradiçon serie, anton, la permanénça de l pasado bibo, la memória colectiba, ne l presente. Supon un processo i un resultado (Kirshenblattt-Gimblett 2004).
Nas diferentes culturas minorizadas que se béien drentro de la Península Eibérica, la tradiçon oural cumbertiu-se an amparo a la hora de defender i perserbar essas eidentidades culturales colectibas, frente a las formas de cumunicaçon massibas que las lhieban a derretir-se nun mundo cada beç mais globalizado. Assi, íban zenhando ls sous próprios mecanismos pa assumir las anfluéncias d'outras culturas cun las que les tocou cumbibir (eimigraçon, imigraçon, eizílio...) ou cun las que scolhírun dialogar abrindo passo a la trasculturalidade ou tamien a la glocalidade. 
L'ouralidade nun ye solo cousa de l passado, de l’abó de las calças ou de la saia cuntando cuntas als sous nietos al redor de l lhume. La tradiçon cuntística sigue biba, ls cumbates poéticos dialécticos de regueifeiros, cantadores, corrandistes, glosadors o bertsolaris ínchen ouditórios i aliméntan-se de frescura i actualidade, al tiempo que dialógan cun nuobas formas de spresson artísticas i culturales, cumo por eisemplo l rap. Mas, ademais, a estes géneros ancestrales bénen hoije an dia a juntar-se muitas formas nuobas d'ouralidade i hibridaçones narratibas, poéticas, teatrales, scultóricas... Un sinfin de fórmulas artísticas que bében d'algun modo de la tradiçon oural. Por outra parte, las nuobas tecnologies i l spácio birtual de la Red cun ls meios sociales i outros modos digitales de cumunicaçon i de cumbibéncia cunstituen todo un zafio para redifinir l'ouralidade destas nuobas formas de costruçon d'eidentidades colectibas anstables i temporales. 
Por outro lhado, la própia eideia de tradiçon oural ou de manifestaçon cultural oural iba demudando nessariamente al perder ou bariar nalguas de las sues calacterísticas definitórias cumo, por eisemplo, la sue ansalbable eimediateç ou al anterbenir cumo parte de la performance de çtintas deciplinas artísticas.

Cun este cungresso CULTURA I OURALIDADE: LA NEGOCIAÇON ANTRE LA TRADIÇON I LA TRANSCULTURALIDADE NAS LHÉNGUAS MINORIZADAS pretendemos eisaminar i abrir ua panorámica de l’ouralidada nas culturas minorizadas de la Península Eibérica analizando las sues particularidades, actualidade i zafios dezde ua perspectiva anterdisciplinar.

Comunicaçones
Las comunicaçones poderan realizar-se an galhego, euskera, catalan, castelhano, pertués, mirandés i anglés i seran de 20 minutos. 

Las pessonas anteressadas an participar ne l cungresso dében ambiar la sue propuosta de comunicaçon dua stençon mássima de 200 palabras acumpanhada de l nome de l outor, la sue lhigaçon académica i l correio eilhetrónico.
Las perpuostas dében ambiar-se al correo eilhetrónico de l cungresso: congresooralidad2017@gmail.com antes de l 28 de febreiro de 2017.

L precio d’anscriçon feita antes de l 15 d’abril de 2017 ye de 60 EUROS / 250 PLN. L precio giral ye de 90 EUROS / 350 PLN.
Praa mais anformaçon puode-se bisitar la página web del cungresso  https://culturaeoralidade.wordpress.com/ Todas las preguntas se puoden derigir al correio de l cungresso congresooralidad2017@gmail.com
